
        
            
                
            
        

    
	ЗАЙЛШГҮЙ ШИЙТГЭЛ - 1
 

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

Автоматаар үүсгэсэн тайлбар]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Эх орноосоо урвагчид, фашистын алуурчид, империалист тагнуулын газрын төлөөлөгчдийг ялласан шүүх ажиллагааны материал дээр тулгуурлан энэ номыг бичжээ.



	



	Социализмын бүтээн байгуулалт түлхэгдэн унагагдсан дарангуйлагч ангиудын улайрсан эсэргүүцэл, олон улсын харгислалын хорлон сүйтгэх үйл ажиллагаатай тулгаран мөргөлдөвч ямагт ялсаар байгааг Зөвлөлт төрийн түүх яруу тодоор нотлон харуулж байна. 

	Аугаа их Октябрийн хувьсгалын ялалтын дараахан дотоод, гадаадын хувьсгалын эсэргүү хүчин бүхий л хүч чармайлтаа нэгтгэн Зөвлөлт засгийг түлхэн унагаах оролдлогуудыг хийсээр байлаа. Дэлхийн империализм залуу Зөвлөлт бүгд найрамдах улсыг багалзуурдан унагахын тулд зөвхөн зэвсэгт тэмцэл зохион байгуулаад зогссонгүй хуйвалдаан, аллага. хядлага, тагнан турших, хорлон сүйтгэх ажил явуулга, зөвлөлтийн эсрэг ухуулга, гүтгэлгийг хийсээр ирсэн юм. Гэвч хувьсгалын эсэргүү хүчин зөвлөлтийн ард түмэн, түүний Улаан Арми, хилийн байлдагчид, аюулаас хамгаалах байгууллага, хууль сахих байгууллага, шүүхийн давагдашгүй лут хүчтэй цаг ямагт мөргөлдөж бүрэн ялагдал хүлээсэн билээ. В. И. Ленин болон коммунист намаар удирдуулсан зөвлөлтийн ард түмэн хүнд бэрх сорилтуудыг нэр төртэйгөөр даван туулж, шударга үйлс, социалист эх орныхоо эрх чөлөө, тусгаар тогтнолыг батлан хамгаалж чадлаа. 

	Зөвлөлтийн шүүх, Зөвлөлт төрийн бусад байгууллагуудын нэгэн адил үндэслэн байгуулагдсан анхныхаа өдрөөс эхлэн хөдөлмөрчин олон түмний ашиг сонирхлыг хамгаалсаар ирсэн бөгөөд хамгаалж ч байна. Шүүхийн ангич шинж чанар, хууль зүйг хөтлөн явуулахад хөдөлмөрчдийн оролцох байдал, хувьсгалт хууль ёсны тухай В. И. Лениний заалтууд пролетарийн шинэ шүүхийн зохион байгуулалт үйл ажиллагааны гол үндэслэл болдог юм. 

	Зөвлөлтийн шүүхийн үйл ажиллагааны гол тодорхойлогч зарчим нь түүний үндэслэн байгуулагдсаны дараах анхны өдрүүдэд ч гэсэн, Зөвлөлт төрийн цаашдын бүхий л түүхт хөгжлийн явцад ч гэсэн ангийн тэмцлийн ширүүн галын дунд боловсрогдсон пролетарийн шударга үнэн, хүнлэг ёсны зарчим байсан юм. Гэвч хувьсгалын дайснуудыг энэрэлгүйгээр даран номхотгох зорилт нь зөвлөлтийн шүүхийн нэн чухал үүрэг болох бодит үнэнийг тогтоох асуудлыг хэзээ ч үгүйсгэж байгаагүй. 

	Уншигч олноо толилуулж байгаа эл эмхэтгэл нь зөвлөлтийн шүүхийн байгууллагуудын бүх салбар дахь олон талт үйл ажиллагааны бүрэн танилцуулга болж чадахгүй. Гэхдээ хувьсгалын эсэргүү дотоод, гадаадын хүчнээс манай эх орны ашиг сонирхлын эсрэг үйлдсэн маш аюултай, гэмт зарим халдлагуудын тухай эл эмхэтгэлд нийтлэгдсэн материалууд нь хар санаат дайсны эсрэг манай орны ард түмний эвлэршгүй бөгөөд хүнд бэрх тэмцэлд зөвлөлтийн шүүх чухам ямар хувьсгалт үүрэг гүйцэтгэж байсан тухай тодорхой ойлголт өгөх юм. 

	Эдгээр бүх найрууллыг түүхэн баримт бичиг, маргашгүй бодит үнэнийг үндэслэн бичлээ. 

	«Зайлшгүй шийтгэл» ном нь заналт дайснуудын эсрэг Зөвлөлт төрийн ангич шинж чанар бүхий тулалдаануудын яруу алдарт түүхийг амьдруулж өгсөн юм. Нууц хуйвалдааны удирдагч английн дипломат Локкарт, алан хядагч эмэгтэй Каплан, хувьсгалын эсэргүү үймээн дэгдээгчдийн толгойлогч эсер Савинков, хаант засгийн атаман Краснов, Шкуро, гитлерийн армийн фельдмаршал Клейст, Шернер, эх орноосоо урвагч Власов, Пеньковский, америкийн нисэгч-тагнуул Пауэрс нарын зэрэг хөрөнгөтний бусад тагнуулууд бол Зөвлөлт төрд өшин дайсагнаж байдаг дэлхийн империализмын улайрсан хорслыг илэрхийлэгчид юм. 

	Манай социалист төрийн түүхийн туршид империализм зөвхөн Зөвлөлт засгийг хорлон сүйтгэх, түлхэн унагаах төлөвлөгөөнүүдийг зохиосон төдийгүй, түүнийг хэрэгжүүлэх оролдлогыг олонтоо хийж байсныг эл ном илчлэн харуулж байна. Манай олон үндэстний хүчирхэг төрийн манаанд ЗХУ-ын Зэвсэгт Хүчин, нийгмийг аюулаас хамгаалах байгууллагууд, хууль сахих байгууллага, шүүх соргогоор зогсож байгаа учир дайсны бүх хоосон чармайлт, хомхой санаархал ямар ч амжилтгүй болсоор байна. Аугаа их Октябрийн ололт амжилтыг манай ард түмнээс булаан авахыг хүсэгч этгээдүүд зөвлөлтийн хууль ёсны хатуу бөгөөд зайлшгүй шийтгэл хүлээх болно. Зүй ёсны шударга шийтгэлийн илд тэднийг хаана ч гэсэн, даян дэлхийн энх тайван, хүн төрөлхтний эсрэг гэмт хэрэг өдүүлсэн фашистын алуурчид болон тэдний гар хөл бологчдыг илчлэн барьж шийтгэсний нэгэн адил яллах юм. 

	Эл ном хувьсгалт өндөр сонор сэрэмжтэй байх явдалд сургахаас гадна зөвлөлтийн дайчид, манай бүх хүмүүсийг Эх орондоо хязгааргүй үнэнч хайртай байх, дайсныг үнэн голоосоо үзэн ядах үзлээр хүмүүжүүлэхэд тус дөхөм үзүүлэх нь эргэлзээгүй юм. Үүний зэрэгцээгээр эл ном түүхэн сургамжийг үл тоомсорлон Зөвлөлүүдийн бүгд найрамдах улс болон социалист хамтын нөхөрлөлийн орнуудын эсрэг шинэ дайны төлөвлөгөөг боловсруулахаар завдаж буй этгээдүүдэд хатуу сануулга өгөх болно. 


ЮЛИАН СЕМЕНОВ

	ЛОККАРТЫН ХУЙВАЛДААН

	Бүх Оросын Онцгой комиссын мөрдөн байцаагч Виктор Кингисепп цонхны дэргэд зогсон, шилэн дээр хэд хэдэн адармаатай дүрсийг алгуурхан зурж байв. Кингисепп эхлээд нэг нэгнээсээ салангид жижигхэн шоо дөрвөлжин, дугуй, гурвалжнууд зураад дараа нь тэднийгээ шулуун шугамаар холболоо. Тэрээр энэ «уран сайхны зохиолоо» сэтгэл ханамжтай байдалтайгаар ажиглан харж байснаа ширээ рүүгээ очиж шилэн дээр байсан зургуудыг цэвэр цаасан дээр даруй хуулбарлан буулгаж «БҮДҮҮВЧ» гэж ганц үгээр гарчиглаад дээр нь «Локкартын хэрэг» хэмээн бичив. Хамгийн эхэн дэх гурвалжин дотор «1918 оны наймдугаар сарын 11-нд эхэлсэн» гэж тэмдэглэв. 

	Яг энэ өдөр Латвийн буучийн дивизийн дарга Берзин Бүх Оросын Онцгой комиссын (ВЧК) орлогч дарга Яков Христофорович Петерс дээр ирж ерөнхий Консул Л. Локкарт тэргүүтэй английн төлөөлөгчийн газар түүнийг сонирхох болсныг мэдэгдэв. Кингисепп дараагийн зураг дүрслэлийг, англичуудтай хамтран ажиллахыг «зөвшөөрч» байгаа тухайгаа Берзин тэдэнд мэдэгдэж байсан «наймдугаар сарын 13»-ны өдрөөр тусгайлан тэмдэглэжээ. Наймдугаар сарын 14-нд «Никитский ворот»-ын ойролцоох «Хлебный» гэдэг гудамжны 19-р байшинд байдаг Локкартын байранд биеийн тамирчин хүн юм уу даа гэмээр нэгэн залуу англи хүнтэй уулзахад тэрээр, Берзинтэй гар барьж өөрийгөө Локкарт гэж танилцуулжээ. 

	Тэрээр олон үг ярилгүй үйл ажиллагааныхаа хөтөлбөрийг маш тодорхой танилцуулан,

	«— Латвичуудыг бослогод бэлтгэх явдал чухал байна. Тэдний дургүйцлийг хүргэхийн тулд тэртэй тэргүй оногддоггүй шахуу өчүүхэн хоолыг өгөхгүй саатуулах хэрэгтэй. 

	Ард түмнээ цаг үед нь цадтал нь хооллож чадахгүй байгаа буюу огт хүсэхгүй байгаа Зөвлөлт засгийн эсрэг хүмүүсийг турхирах хэрэгтэй. Мөнгөн дээр бид гар татахгүй. Маргааш би таныг нөхөд дээрээ аваачна. Тэгэхэд хөтөлбөрөө яриарай» гэжээ. 

	Маргааш нь Берзиныг, Францын консул Гренар болон Константин Павлович гэдэг цэвэр орос нэртэй өөр, нэг хүнтэй танилцуулав. 

	— Энэ ээдрээтэй асуудлаар би оросуудтай хамтран ажиллахыг өчүүхэн ч хүсэхгүй байна гэж Берзины дургүйцэн хэлсэнд Константин Павлович инээд алдан:

	— Айх хэрэггүй. Миний цэвэр дуудлага таныг төөрөгдүүлж байгаа бололтой. Би бол английн нууц албаны дэслэгч Рейли гэж танилцуулав. 

	— Та цаашид зөвхөн Рейлитэй уулзаж байх болно. Энэ бол манай ажлыг бараг аюулгүй болгож байгаа юм гэж Локкарт хэлжээ. 

	Ээлжит уулзалт 8-р сарын 17-нд цэцэрлэгт гудамжны «Трамбле» кафед боллоо. Рейли, Берзинд 700 мянган рубль өгч нууц байр хөлслөн авахыг зөвлөөд бидэнд тэнд уулзаж байхад амар болно, энэ хавиар эргэн тойронд биднийг шиншлээд байгаа бололтой байна шүү гэж хэлжээ. 

	Рейли хоол идсэн мөнгөө төлөөд дараа нь тэд төдий л яаралгүйгээр Петровка руу явахаар гарцгаав. 

	Тушаал өгмөгц латвийн хоёр хороо цэрэг Вологда руу хөдөлж Петрград хотыг Архангельскээс маш яаралтай таслан авахад английн цэрэгт туслуулахаар ажлаа зохицуулах хэрэгтэй байна. Үүний дараагаар Москвад үлдсэн латвийн явган цэргийн ангийнхнаар Ленин тэргүүтэй Ардын комиссаруудын Зөвлөлийн гишүүдийг шууд баривчлуулж Архангельск руу илгээх хэрэгтэй... Ленинийг бол дор нь буудаж алах хэрэгтэй. Хуучин цэргийн дарга нараар байгуулсан «Журамлуулах отрядууд» гудамжинд гарч ирэх болно гэж английн тэр хашир тагнуул Петровка гудамж руу явах замдаа ярив. 

	Кингисеппийн зурсан дараачийн дугуй нь Грибоедовийн нарийн гудамжны 4-р байшинд Берзины хөлслөн авсан нууц байранд болсон уулзалтыг томьёолсон юм. Берзин энд Черкизов болон Рогожийн боомтын хооронд таван ямхын хэмжээтэй батарей байгаа эсэхийг мэдэх, Миткино өртөөн дээр долоон зуун латви цэрэг алт мөнгө бүхий таван вагоныг хамгаалж байгаа тухай мэдээ хэр зэрэг үнэнтэйг тодруулж, хэрэв уг мэдээ үнэн бол тэдний дунд нэвтрэн орж итгэл найдварыг хүлээж тэднийг эрхэндээ оруулж авах зэрэг жинхэнэ тагнуулын шинж чанартай даалгаврыг Рейлигээс авчээ. 

	Наймдугаар сарын 27-нд Рейли Берзинд 300 мянган рубль авчран өгч түүнд Петрград руу албан томилолтоор явж тэндхийн гаалийн «оппозиц латвуудтай» холбоо тогтоохыг даалгахдаа,

	— Худалдааны гудамжны аравдугаар байшингийн 10-р сууцанд очоорой. Тэнд Елена Михайловна Боюжовская гэдэг эмэгтэй байгаа. “Массино хаана байгаа бол?” гэж асуугаарай. Энэ бол нууц нэр юм шүү гэж зааварлажээ. 

	Берзин Петрградад байхдаа Шереметьевийн нарийн гудамжны 3-р байшинд байдаг Рейлигийн москвагийн нууц байрны хаягийг санамсаргүй олж мэджээ. Чекистүүд түүнийг шаламгай ашиглаж нэгжлэг хийх зөвшөөрөл авсан байна. 

	Театрын жүжигчин эмэгтэй Елизавета Эмильева Оттен үүд онгойлгож өгөв. Эхний өрөөний мухарт гурамсан толины дэргэд бас нэг эмэгтэй зогсож байлаа. Тэрээр чекистүүдийг хараад царай нь хачин болж «12 дугаар тагнуул»-ын бичсэн мэдээ бүхий жижиг гар цүнхээ элгэндээ татганасхийн тэврэв. Энэ мэдээнд Воронижид улаан армийн дивиз байгуулагдсан тухай, Тула хотын зэвсгийн заводын ажлын хуваарийн тухай, сум үйлдвэрлэх заводоос гаргадаг бүтэгдэхүүний тоо, түүнчлэн хөвөн дутагдсанаас зэр зэвсгийн үйлдвэрлэл хоёр дахин багасаж байгаа тухай дурдсан байв. 

	Тэр эмэгтэйг Мария Фриде гэдэг аж. Тэрээр мэдүүлэг өгөхдөө:

	— Би энд анх удаагаа ирээд байгаа. Өглөө сүү авахаар гэрээсээ гарахад Воздвиженка орчимд... нэлээд өндөр... цэргийн бүрэн биш хувцастай... нэгэн эрэгтэй хүн над руу ойртон ирж, — Би галт тэрэгнээс хоцорчих гээд байна, та энэ боодолтой юмыг Шереметьевийн гурав дахь байшин, 85-р хаалганд аваачаад өгчихгүй юу гэж гуйсан юм гэв. 

	Мөрдөн байцаагч Фридээс гэрийн нь хаягийг асуулаа. Тэр нэлээд аягүйрхэж, яах ч гэсэн юм бүү мэд, ийш тийш харсныхаа дараа нэлээд дуулгавартай бөгөөд шийдмэг байдалтайгаар

	— Дубасовскийн 12-р байшин, 2-р хаалга гэж хариулав. 

	Фридегийнх рүү хэсэг чекист явуулав. 

	Гэрийн эзэгтэй Оттен, Фридийг зүс үзсэнээс цаашгүй хэмээн түүнээс зайлсхийхийг оролдов. 

	— Энэ эмэгтэй надад ердөө л хоёр удаа бичиг авчирч өгсөн. Би түүнийг бараг танихгүй. 

	— Хэнд бичиг авчирч өгч байсан юм бэ?

	— Манай байранд суудаг хүнд. 

	— Тэр чинь энд байнга байдаг хүн үү?

	— Үгүй, сүүлийн үед бараг байхаа больсон. 

	— Яагаад?

	— Тэр гадаадын хүн. Баривчлагдахаасаа айгаад байгаа юм. Цаана чинь гадаадынхныг ч барьж шоронд хийх болсон... 

	— Аа тийм үү. Хэн, хаана тэднийг хориод байгаа юм бол доо?

	— Үгүй, би мэдэхгүй. Тэгж л ярьцгаах юм байна шүү дээ... Товчхон хэлэхэд би Рейлитэй модот гудамжнаа уулзаж бичгүүдийг нь дамжуулж өгч байсан. 

	— Тийм бичиг үргэлж аваачиж өгч байсан уу?

	— Үргэлж, тэр чинь нэрд гарсан театр судлаач хүн. Энд тэндээс маш их захиа бичиг ирдэг юм. 

	Утас дуугарав. Мария Фридийн гэрт нэгжлэг явуулж байгаа хэсгийн удирдагч: 

	— Ажил хамгийн их сонирхолтой үедээ ороод байна. Хуучин цэргийн шүүгчээр ажиллаж байсан хурандаа цолтой Александр Фридийн (нууц мэдээ авч байгаад илчлэгдсэн эмэгтэйн ах) гэрт толины дэргэдэх нууц хайрцгаас 50 мянган рубль олдлоо. Чекистүүдийг гэрт нь оронгуут дэд хурандаагийн ээж бие засах газар луу гүйн орж 20 номерын тагнуулын мэдээг ус түгээгүүрийн хоолой руу хаяхыг оролдлоо. Уг мэдээнд Оросын хойд хэсгийн тухай маш тодорхой тоо баримтууд байсан гэж мэдэгдэв. 

	... Нэлээд өндөр нуруутай, нүдний хавчдаг шилнийхээ цаанаас сүрхий болгоомжлон харсан Александр Фриде огт сандралгүйгээр маш тайвнаар мэдүүлгээ өгөв. 

	— Үнэнээ хэлэхэд энэ дугтуй дотор юу байгааг би мэдэхгүй. Оросоор бараг юу ч ойлгодоггүй шахуу юм уу гэмээр Жонстон гэгч нэг америк хүн надтай гудамжинд дайралдаад Милютинийн гудамжинд байдаг өөрийнхөө үерхдэг эмэгтэйдээ үүнийг дамжуулаад өгчхөөч гэж гуйсан юм. Байшин, сууцыг нь... юу ч гэлээ дээ... мартчихаж... Тэгээд бидний тухай юм бодож магадгүй гэж санаад түүнийг ус руу хаячих гэж ээждээ хэлчихсэн нь гай болчих шиг боллоо. Цаг үе ээ! гэж, ёс суртахуун аа! гэж хэцүү ч болжээ! Орос сэхээтэн би айчихлаа гэв. 

	Мөрдөн байцаагчийн асуултад хариу болгон Фрид, ноён Жонстонтой чухам хаана яаж дайралдсан тухай, түүний дууны өнгө, нүдэнд илт харагдах гадна байдлын тухай дурамжхан боловч нэлээд тодорхой ярьж өглөө. Энэ мэдүүлэгт гарын үсэг зуруулсны дараа Кингисепп түүнийг явуулахаар шийдэв. Гэвч Фридийг үүд хавьцаа очихын нь үед

	— Таны дүү, ноён Жонстоны хүсэлтээр Шерметьевын гудамд хатагтай Оттенд дугтуйтай бичиг аваачиж өгсөн үү? гэж гэнэт асуухад Фриде зогтуссанаа биеэ нэлээд барин аажуухан эргэн харж чигчий хуруугаараа хамраа маажин инээмсэглээд, төдий л тоомсорлохгүй байдлаар гараараа занган,

	— Ээ, чааваас, энэ миний ухааныг. Танд нэг юм мэдэгдэх гээд таг мартчихжээ. Би америкийн худалдаачин Ксенофонт Каламатианотой хамтран ажиллаж байгаа юм. Юу ч гэх юм дээ, бичиг цаасыг нь би зөөж өгч байна. Шүүгч байсан хүн... бичиг зөөгч болно гэж инээдэмтэй хэрэг шүү. Тийм биз дээ? Тэгээд л муу дүү хүүхнээ зааж өгсөн хаягаар захиаг нь аваачаад өгчхөөч гэж гуйсан юм даа гэв. 

	— Энэ «захиа» дотор гээд хоёр хуудас бүхий машиндсан зүйлийг Кингисепп (арван хоёрдугаар тагнуулаас мэдээлсэн) ширээн дээр гаргаж тавихад, Фриде мөрөө хавчгануулан дуугүй зогсов. 

	— Таван мянга нь таны юм байгаа биз дээ?

	— Ээ бурхан минь... Каламатиано хадгалж байгаарай гээд үлдээсэн юм шүү. Тийм учраас би түүнийг чинь нуугаад байгаа юм. Би өөрөө ядуу хүн шүү. 

	— Нөхөр Фриде, бид сайн ойлгож байна. Харин танд өөр хэлмээр юм байгаа юм биш биз дээ? гэж нэлээд ёжтой байдалтайгаар Кингисепп асуув. 

	— Тийм ээ, энэ асуудлыг маш сайн тодруулах нь зүйтэй гэж би үзэж байна. Ноён Каламатиано бол худалдаачин хүн. Түүнийг залуу Зөвлөлт бүгд найрамдах улстай худалдаагаа сайжруулахад нь би түүнд тусалж байгаа юм. Худалдаачин хүн захын үнэ, болж байгаа явдлын мөн чанарыг мэдэж байх ёстой. Түүнд өгсөн мэдээг би боловсруулж явуулдаг байсан. Тэрээр Шерметьевийн гудамж, түүнчлэн хатагтай Морренсийн Францын гимнази руу үргэлж очдог. 

	— Хэн танд мэдээг өгдөг байсан юм бэ?

	— Би өөрөө, бүгдийг нь би өөрөө... 

	— Уялдаа муутай л юм болоод байна даа. Энд Тула, Воронежийн тухай мэдээ сэлт байх юм, гэтэл та Москвагаас ердөө холдоогүй байдаг. Энэ мэдээг хараач Петрозаводскаас ирсэн байна шүү дээ. 

	— Аа, энэ... тийм тийм, үүнийг чинь надад Солюс авчирч өгсөн юм. Солюс, Загряжинский нар надад алдаг оног тусалдаг байсан. 

	Кингисепп хэсэг зуур тамхи татан сууж Фриде рүү эгц харж байснаа энгийн байдлаар

	— Хаягуудыг нь та өөрөө бичиж өгөх үү, эсвэл би таны хэлснээр бичиж авах уу? гэж тайван дуугаар асуув. 

	 

	♦ ♦ ♦

	 

	Мария Фридег дахин байцаан асууж эхлэв. 

	Тэрээр ахынхаа даалгавраар Чернышевскийн гудамжинд сууж байсан америкийн консул Пуль, Ваганьковийн гудамжинд гэртэй америкийн иргэн Смит нарт юм дамжуулан өгч байсан гэдгээ хүлээн зөвшөөрлөө. Тэрээр нэг удаа Владикавказад байсан америкийн консулд бичиг хүргэж өгөхдөө зам хоногийн мөнгөнөөс гадна 600 рубль Смитээс авч байжээ. 

	Александр Фридийн хэдэн удаа бичиг аваачиж өгсөн Вертамон гэгч хүний сууж байсан Милютиний гудамж дахь хатагтай Морренскийнд хийсэн нэгжлэг шөнө дунд дууслаа. Тэнд тэсрэх бөмбөгний бялт, 30 мянган рубль, ерөнхий штабын газрын зураг, шифр бүхий материал зэрэг зүйл зөөлөвчтэй сандал дотор байсныг илрүүлжээ. 

	Дараагийн өдрүүдэд Фридийн байранд нуугдаж байсан бүгүүлийнхэн оюутан Хвалынский, Потемкин нарыг тэндээс баривчилж Загряжский, Солюс нарыг гэрээс нь барьжээ. 

	Есдүгээр сарын 18-нд бүгүүлийнхэн америкийн консулын газрын дэргэд иргэн Серповский гэгчийг баривчлан авсан бөгөөд Фриде, Загряжский нар түүнийг америкийн иргэн Каламатиано мөн гэж мэдүүлжээ. 

	Эхний байцаалтад тэрээр өөрийн зохиож хэлсэн үгээ гуйвшгүй, баттайд тооцож мөрдөн байцаагч Кингисеппийн асуултад маш тайван, итгэл төгс хариулж байв. Мөрдөн байцаагч Кингисепп ч гэсэн нэг их сүйдтэй юм болоогүй мэт жирийн байдлаар юм асууж, нойрмог мэт зовхи нь унжчихсан нүдээр түүнийг харж байлаа. Тэгснээ биеэ цэх болгон сууж,

	— Алив, наад таягаа үзүүл гэж гэнэт хэлэв. 

	Тэрээр авсан таягаа удаан үзэж байснаа том ясан бариулыг нь эрэгдэн тайлж, нууц шифр, тагнуулын мөнгө авсан гарын үсэг бүхий баримт бичиг, тагнуулуудын нууцлагдсан хаяг, нэрсийн жагсаалт зэрэг зүйлүүдийг ширээн дээр гаргаж тавилаа. 

	Тэр шөнө Каламатианогийн өгсөн мэдүүлгээр түүний туслахууд: Голицын, Ишевский, Политковский, Иванов, английн иргэн Кемберг Хиггс нар баригджээ. 

	Тэрчлэн Рейлийн хоёр дахь нууц байрны эзэн авхай Ольга Старжевская болон Рейлийг хэд хэдэн удаа машинаараа зуслангийн байранд аваачиж байсан Москвагийн цэргийн тойргийн авто засварын газрын эрхлэгч Трестер нар мөн баривчлагджээ. 

	Хэд хоногийн дараа Петрградын их сургуулийн оюутан Серповский гэсэн паспорт хэрэглэн амьдарч байсан Каламатианогийн нууц байранд цагаантан болон чехословакчуудад эзлэгдсэн Уралаас дөнгөж саяхан хүрч ирсэн чехословакийн харьяат нэгэн хүн ирээд:

	— Иргэн Серповскийтэй яаж уулзах вэ? гэж асуухад нь

	— Тэр одоохон ирнэ. Таныг хэн нааш нь явуулав гэж Серповскийн танил гэдэг нэрээр тэнд байсан хүн түүнд хариулав. 

	— Би штабаасаа явж байна. 

	— Баримт бичгүүд найдвартай юу?

	— Тэгэлгүй яах вэ, бүрэн найдвартай. Би энд Лингарт гэдэг нэрээр оршин сууж байгаа. 

	— За, тэгээд таны жинхэнэ нэр чинь хэн гэгч болж байна даа? гэж хуурамч Лингартыг Онцгой Комисст авчирсныхаа дараа Кингисепп сонирхон асуулаа. 

	Байцаалт явагдсаны дараа тэрээр өөрийн жинхэнэ нэрийг Пшеничко Иозеф гэж мэдэгдээд гарын үсэг зурав. Түүний мэдүүлгээр Пшеничког баримт бичгүүдээр хангаж байсан буюу нэгжлэгийн үед дотроос нь нэлээд сонирхолтой зүйлүүд гарсан гар цүнхийг нь хадгалж байсан хэд хэдэн хүн баривчлагдав. Сарын дараа Кингисепп, Феликс Эдмундович Дзержинскийн ширээн дээр дөрвөн зузаан хавтаст хэрэг авчирч тавив. Тэр хавтаснууд дотор янз бүрийн эд мөрийн баримт, байцаалтын протокол, мэргэжилтнүүдийн дүгнэлт, гэрчийн этгээдүүдийн мэдүүлэг байв. Феликс Эдмундович уг хэргүүдтэй танилцаж үзээд:

	— Нөхөр Кингисепп, гэмт хэрэгтнүүдийн өмгөөлөгчдийг олж авах талаар санаачлан ярилцаж уг асуудлыг Бүх Оросын Төвийн Гүйцэтгэх Хорооны Хувьсгалт шүүхэд шилжүүлэхээр бэлтгэ. Шүүх тэдний хэргийг ил, нийтийн өмнө таслах байх гэж би бодож байна. Нууц хуйвалдааны тухай дэлхий дахин сайн мэдэж аваг. Барууны хэвлэлийнхэн «гэм буруугүй хүмүүсийг баривчлан авч байна» гэдэг цуурхал дэгдээж байгаа шүү гэв. 

	 

	* * *

	 

	Локкартын хуйвалдааныг илчлэн харуулсан энэ зураглалаа гүйцэд гаргахын тулд уншигч олноо тэр үеийн чекистүүдийн нэг болох Ян Буйкисын, энэ өгүүлэлд шууд холбогдол бүхий нэгэн дуртгалтай танилцуулахад сонирхолтой болох байх аа. Дашрамд нь хэлэхэд Онцгой Комиссын ажилтнууд Зөвлөлт Засгийн дайснууд болон тэдний ялт хуйвалдаануудыг илрүүлэхийн тулд хэчнээн хүнд бэрх, янз янзын аюултай ажил хийж байсныг энэхүү дуртгал харуулдаг юм. 

	... 1918 оны зургаадугаар сард Я. Буйкис өөрийн нөхөр Ян Спрогисийн хамт цагаантны нууц байгууллагуудын дунд нэвтрэн орж түүний удирдагчдын хуйвалдааныг илрүүлэх даалгаврыг Феликс Эдмундович Дзержинскийгээс авч Петрград оржээ. Ф. Э. Дзержинский энэ даалгаврын ач холбогдлын тухай Буйкис, Спрогис нарт онцлон ярихдаа

	— Петрград хот хувьсгалын эсэргүү байгууллагуудын томоохон голомт болон үлдэж байгаагаас гадна урьд өмнө илчлэгдсэн олон удаагийн үймээн хуйвалдааны хэлхээ холбоо тэнд байна гэж тайлбарлажээ. 

	Энд үүрэг даалгавраа биелүүлэхэд «төмөр» Феликсийн элч нарт хэчнээн их хүчин чармайлт, авхаалж самбаа шаардагдаж байсныг дэлгэрэнгүй дурдах хэрэгцээгүй биз. Харин тэд хувьсгалын эсэргүү нууц байгууллагын гишүүдийн итгэлийг хүлээж Сидней Рейлитэй танилцаж, тагнуулын байгууллагын толгойлогч гадаад гүрний далайн цэргийн атташе Кроми гэгчтэй уулзаж түүнд аятай сэтгэгдэл төрүүлж чадсан нь хамгийн чухал юм. Тэд хүмүүсийн итгэл найдварыг бүрэн хүлээж чадсан бөгөөд Кроми хүртэл тэдэнд маш их итгэж Москвад байгаа английн төлөөлөгчийн газрын тэргүүн Локкартад нууц албан бичгээ хүргүүлэхээр явуулж байжээ. 

	Одоо энэ тухай Ян Буйкис юу гэж бичиж байсныг уншихад улам сонирхолтой болох байх аа. 

	«Тагнуул-дипломатууд бидэнд итгэж маш чухал нууцаа хэлэхдээ биднийг үргэлж мөрдөн шалгаж байдаг гэдгийг бид сайн ойлгож байсан юм. Бидний энэ таамаглал нотлогдсоор байв. Москва руу гарахын өмнө түр байрлаж буусан «Селект» зочид буудлын нэгэн өрөөнд байхад өглөө эрт үүд цохив. Сидней Рейли үүдэнд зогсож байлаа. Тэрээр

	— Локкартад захидал дамжуулан хүргэхэд ямар нэгэн бэрхшээл тохиолдоогүй биз? Миний тусламж хэрэггүй юу? хэмээн маш эелдгээр асууж билээ. 

	Английн тагнуулын энэ гэнэтийн айлчлалт уг захидал хөндлөнгийн этгээдийн гарт орсон эсэхийг шалгах ганцхан зорилготой байсан гэдэг нь тодорхой. 

	Тэрээр ийнхүү болгоомжилсон нь шал дэмий боллоо гэдгээ ойлгомогц сэтгэл нь нэлээд тайвширч зочид буудлаас буцжээ. 

	Бид хоёулхнаа үлдээд дугтуйтай бичгийг зохих эзэнд нь гардуулахаас өмнө Ф. Э. Дзержинскийд хэрхэн үзүүлэх тухай нарийвчлан бодлоо. Москвад очиход биднийг зайлшгүй мөрдөх болно гэдгийг бид урьдчилан таамаглаж байсан. Иймд нийслэлд дөнгөж ирмэгц бөглүү гудамж, хашаагаар дамжиж явцгаасан юм. 

	Дугтуйтай бичиг тэр өдөр Дзержинскийд хүрсэн. Феликс Эдмундович бидний гарыг чангаар атгаж, бидний биеийн эрүүл мэнд ямар байгааг анхааран асууж аятайхан амрахыг зөвлөж билээ. Маргааш өглөө нь бид Ф. Э. Дзержинскийн өрөөнд дахин цугларлаа. 

	— Одоо явж Локкартынд очоод захидлыг нь гардуулж өгцгөө. Уулзалтын үр дүнгийн тухай надад даруйхан мэдэгдээрэй гээд тэрээр дугтуйтай бичгийг бидэнд буцааж өгөв. 

	Бид 11 цагт заасан хаягийн дагуу Локкартынд очихоор хөдөлцгөөв. Чийрэг биетэй, тамирчин байрын гуч орчим насны хүн биднийг угтан авлаа. Түүнийг англи хүн гэж бараг хэлмээргүй, гаднах байдал нь орос хүнтэй маш төстэй. Биеэ авч яваа нь маш эелдэг, уриалагхан, оросоор тун цэвэр ярьдаг, гэхдээ маш болгоомжтой хүн байлаа. 

	Намайг дугтуйтай бичгийг түүнд өгөхөд задлан үзэж Кромийн зааварчилсан захидлыг удаан, олон дахин уншаад

	— Аа Кроми! гэж хэлээд биднийг ажлынхаа тасалгаанд урьсан юм. 

	1924 онд гадаадад хэвлэгдэн гарсан «Орос дахь шуурга» номдоо Локкарт энэ тухай бичихдээ:

	 

	«Би үдийн хоолоо идэхээр ширээнээ сууж байтал хонх дуугарахад манай зарц орж ирээд гадаа хоёр хүн ирчхээд байгаа тухай надад илтгэв. Тэдний нэг нь цонхигор цагаан царайтай, насны хувьд залуу, дунд зэргийн нуруутай Шмидхен гэгч хүн байв... Шмидхен надад захидал авчирч өгөхөд би түүнийг нарийвчлан шалган үзээд, ямар ч маргаангүй Кромийн бичсэн захидал мөн гэж итгэв. Уг захидал Шведийн ерөнхий консулаар дамжуулан явуулсан миний мэдээлэлд зарим заалт өгсөн байлаа. 

	Хийдгээ хийчхээд Оросыг бүрмөсөн орхин явахаар завдаж байгаагаа бичсэн мөрүүд байсан нь Кроми шиг тийм зоригтой офицерын амнаас аргагүй л гарах үг байлаа» гэжээ. 

	 

	Локкартын энэ дуртгалд тайлбар хэрэггүй байх аа гэж бодож байна. 

	Бид английн «дипломат»-ын өмнө латвийн буучдын нөлөө бүхий том том дарга нартай холбоотой байдаг хаант засгийн армийн офицерууд шиг зогсож байлаа. Тэдний нэг хэсэг нь Зөвлөлт засагт хандах хандлагаа өөрчлөн түүний үзэл санаанд огт итгэхээ болиод боломж л гарвал холбоотонтой нэгдэхэд бэлэн байсан юм. Бид Локкартын нүдэнд яг л тэдэн шиг харагдаж байсан байх. 

	Хашир тагнуул маш болгоомжтой байснаас гадна биднийг хэд дахин судлан шалгасны дараа төлөвлөгөөт зорилтоо ярьж өгөв. 

	Тэрээр эцсийн эцэст бидэнтэй хийсэн нэгэн уулзалт дээр маш илэн далангүй ярьсан юм. 

	— Зөвлөлт засгийг унагаж Орос оронд шинэ журам тогтоох хамгийн тохиромжтой үе болоод байна. Энэ эргэлт хийхэд та нар л туслалцаа үзүүлж чадах ёстой гээд цааш нь Кремлийг хамгаалж байгаа латви цэргийн анги, засгийн газрын байгууллагуудыг хээл хахууль, өдөөн хатгалгаар чухам яаж Зөвлөлт засгийн эсрэг босгох, дараа нь хуучин хаант засгийн армийн хувьсгалын эсэргүү офицеруудын тусламжтайгаар Зөвлөлт засгийг яаж түлхэн унагахаар тооцоолж байснаа ярьж өглөө. Зөвлөлт засгийн эсрэг эргэлт хийх анхны зорилт бол Ленинийг баривчлан алах явдал мөн гэж Локкарт үзэж байв. Тийм шүү тийм. Хамгийн түрүүнд Ленинийг л цааш нь харуулах хэрэгтэй. Ленин амьд байхад бидний үйл явдал балран унана гэж тэрээр онцолж байлаа. 

	Кремлийг хамгаалж байгаа латви цэргийн ангийнхны дотроос удирдах тушаалд байгаа хүмүүсийг хань хамсаатнаа болгох асуудлыг нэн тэргүүний зорилт гэж Локкарт бидэнд тулгаж байв. 

	Уг ажлыг хэрэгжүүлэхэд хээл хахууль хэрэглэх тухай Локкарт бидэнд зөвлөөд үүнд зарцуулах мөнгө хэд л бол хэд бэлэн байна гэж мэдэгдсэн юм. Дараа нь Локкарт английн хайгуулын корпусыг Москвад татан оруулахад бэлтгэхийг зөвлөв. Тэрээр Архангельскийн фронт дээр ажиллаж байгаа латвийн буучдаас дэмжлэг авах явдал чухал гэдгийг онцлон тэмдэглэж байна. Гэхдээ итгэл найдвар бүхий шинэ хүмүүсийг шилж сонгон олохыг тун шургуу шаардаж байсан. 

	Локкартын төлөвлөгөөний тухай бид Феликс Эдмундовичид мэдэгдлээ». 

	 

	Локкартын хэргийг шүүх ажиллагаанд тод тусгалаа олсон хэрэг явдал ингэж өрнөсөн юм. 

	 

	♦ ♦ ♦

	 

	«Бүх Оросын Ажилчин, Тариачин, Цэрэг, Казакуудын депутатуудын Зөвлөлүүдийн Төвийн Гүйцэтгэх Хорооны мэдээ» сонин 1918 оны есдүгээр сарын 3-ны өдрийн дугаартаа Зөвлөлт Оросын эсрэг англи-францын дипломат төлөөлөгчдийн хуйвалдааныг илрүүлэн устгасан тухай албан ёсны мэдээ нийтэллээ. 

	Энэ хэргийг шүүх ажиллагаа 1918 оны арван нэгдүгээр сарын сүүлч, арван хоёрдугаар сарын эхээр явагдсан юм. Шүүхийн байцаалтад 24 хэрэгтэн тухайлбал: Москва дахь английн төлөөлөгчийн газрын тэргүүн агсан Р. Р. Локкарт, францын ерөнхий консул асан Гренар, английн цэргийн дэслэгч Сидней Рейли, Францын иргэн Генрих Вертимон (Рейли, Вертимон нар мөрдлөгөөс зугтан нуугдаж, Локкарт, Гренар нар эх орондоо буцсан учир эчнээ яллагдсан. Зөвлөлт засгийн газар хилийн чанадад ажиллаж байгаад ямар ч үндэслэлгүйгээр баривчлагдсан М. М. Литвинов, түүний ажилтнуудыг тэдний оронд чөлөөлүүлсэн байна), америкийн иргэн, Ксенофонт Каламатиано (Сергей Серповский гэсэн нэр бүхий хуурамч паспорттай оршин сууж байсан), цэргийн мэдээллийн дарга нарын газрын албан хаагч, дэд хурандаа асан Александр Фриде, хошууч генерал асан Александр Загряжеский, цэргийн офицер асан Алексей Потёмкин, Москвагийн гаалийн газрын түшмэл асан Павел Солюс, ерөнхий штабын дэд хурандаа асан Евгений Голицын, Петрградын Их сургуулийн оюутан Александр Хвалынский, сонин сурвалжлагч Дмитрий Ишевский, Төв засангийн албан хаагч асан Леонид Иванов, чехийн иргэн Иозеф Пшеничко, БОТГХ-ны хуваарилах хэлтсийн ажилтан Ольга Старжевская, Москвагийн цэргийн тойргийн автомашины агуулахын эрхлэгч асан Максим Трестер, Уран сайхны театрын жүжигчин Елизавета Оттен, эмэгтэйчүүдийн гимназын харгалзагч асан Мария Фриде, эмэгтэйчүүдийн гимназийн захирал асан Жанна Морренс, хошууч генерал асан Петр Политковский, чехийн иргэн Ярослов Шмейц, Алексей Лингарт, Станислав Иелинек, английн харьяат Кемберг Киггс нар тус тус хамрагджээ. 

	Дипломат төлөөлөгчөөр ажиллаж байсан Локкарт, Гренар нар манай оронд албан ёсоор томилогдсон онцгой байдлаа зөвлөлт засаг руу шууд халдан довтлоход ашигласан юм. Тэд энэ зорилгоо биелүүлэхийн тулд Зөвлөлт засгийн эсрэг үймээн гаргах, хорлон сүйтгэх, тагнан турших ажлын төв болсон хувьсгалын эсэргүү газруудыг байгуулсан юм. Энэ төлөвлөгөөт ажлыг хэрэгжүүлэхэд Рейли, Вертимон, Каламатиано нар шууд оролцож, Зөвлөлтийн байгууллагуудын удирдах ажилтныг устгах, бузар савартнуудыг элсүүлэх замаар тагнуулын салбар хэсгүүд байгуулж байжээ. 

	Фриде, Загряжский нар бол Каламатиано болон түүний байгууллагуудын хамгийн ойр дотно ажилтнууд нь юм. Потемкин, Солюс, Голицын, Хвалынский, Ишевский, Иванов, Пшеничко, Старжевская, Трестер нар Каламатианогийн даалгавраар Улаан арми болон тус орны байдлын тухай тагнуулын мэдээ сэлт цуглуулах даалгаврыг идэвхтэй биелүүлдэг байжээ. Оттен, Мария Фриде, Жанне Морренс нар салбар байгууллагуудын тагнуулчдын мэдээ, захидал бичгийг дамжуулдаг байжээ. Политковский, Шмейц, Лингарт, Иелинек, Кемберг Киггс нар тагнуулчдыг нуун бүгүүлж тагнуулын мэдээ цуглуулах тэдний ажилд нь аль болохоор тус болж байжээ. 

	Хэргийг Москва хотноо, шүүхийн нээлттэй хуралдаан дээр нийтийн өмнө нэг яллагч, 14 өмгөөлөгчийн оролцоотойгоор шүүн тасаллаа. 

	Шүүхийн хуралдаанд төвийг сахисан орнуудын (Норвег, Швед, Дани) дипломат төлөөлөгчдийн газрын зарим ажилтан оролцжээ. 

	 

	1918 оны арван нэгдүгээр сарын 25. Шүүх ажиллагааны анхны өдөр. 

	Шүүхийн танхимд тусгай зассан вандан дээр хэрэгтнийг суулгасан байв. Албаны хүмүүс ч байраа эзэлсэн байлаа. Яллагч Крыленкогийн1 өөдөөс харан хэрэгтний өмгөөлөгчид: улсын нэрт өмгөөлөгч Муравьёв, Плавако2, Липскеров, Тагер, Кобяков, Сорокалетов нарын зэрэг хүмүүс суусан байв. Ногоон цэмбээр бүтээсэн шүүхийн ширээний ар талд Төвийн Гүйцэтгэх Хорооны гишүүд: хорооны дарга Карклин3 түүний коллегийн гишүүд: Галкин, Томский, Черный, Веселовский, Платанов нар суусан байв. Өмгөөлөгч Муравьев, Липскеров нар уг хэргийг шүүн таслахыг хойшлуулах хүсэлт гаргахдаа Муравьев нь цаг бага байсан учир Каламатианогийн ялын хэргийн материалыг бүрэн судалж амжаагүй байна гэдгийг өөрийн хүсэлтийн гол үндэслэл болгож, Липскеров нь хэрэгтэн Жанна Морренс, орос хэл мэддэггүй атал ялын төлөвлөгөө франц хэл дээр орчуулагдаагүй байна гэдгийг шалтаг болгон заажээ. 

	Өнгөрсөн тав хоног бол хэргийн материалтай танилцан судлахад хангалттай хугацаа байсан, хатагтай Морренс орос хэл мэддэг учир өмгөөлөгчдийн хүсэлтээр шүүх ажиллагааг хойшлуулах ямар ч үндэслэл алга гэж яллагч Крыленко үзээд дээрх саналаас татгалзсан боловч шүүх таслах газар хэргийг дахин хянаж үзэхээр шүүхийн хурлыг 3 өдөр хойшлуулж, ялын төлөвлөгөөг франц, англи, чех хэлээр орчуулах шийдвэр гаргасан юм. 

	Энэ явдал нь шүүх таслах газар шүүх ажиллагааг явуулах шаардлагыг нарийн чанд биелүүлэх талаар хэчнээн их нягт нямбай ажиллаж байсныг харуулж байна. 

	Гурван өдрийн дараа, арван нэгдүгээр сарын 28-ны өдрийн 11 цагт шүүх ажиллагаа эхэллээ. Ялын төлөвлөгөө уншсаны дараа шүүх таслах газрын дарга шүүхийн хуралд ирээгүй Локкарт, Рейли, Гренар, Вертимон нараас бусад хэрэгтнийг байцааж эхэллээ. 

	Хэрэгтнүүд түрүүчийн мэдүүлгээсээ няцаж буруутан гэдгээ хүлээхээс цөм татгалзаж байв. Гэрчийн этгээд Яков Христофонович Петерсийг хамгийн түрүүнд байцаалаа. Чекист Петерс бол баривчлагдсан этгээд Локкарттай хамгийн түрүүн уулзаж ярьсан зөвлөлтийн иргэн байсан учир шүүх таслах газар түүнийг ийнхүү байцаах шаардлагатай байв. 

	— Өөрийгөө АНУ-ын иргэн гэж нэрлэсэн нэг хүн нууц байрнаас баривчлагдсан юм. Намайг англи хэл мэддэгийн хувьд түүнийг байцааж өгнө үү гэхэд тэрээр өөрийгөө «Москва дахь их Британийн ерөнхий консул Локкарт хэмээн танилцуулсан юм». 

	Дипломат халдашгүй эрх бүхий тэр хүнийг шууд байцаах эрх надад байгаагүй. Гэвч би энэ тухай түүнд мэдэгдээд, хэрэв боломжтой гэж үзвэл миний асуултад хариулахыг хүссэн юм. Локкарт үүнийг зөвшөөрч Рейли, Каламатиано нартай холбоо хэлхээтэй байдаг гэдгээ баталсан юм. Сүүлд нь Локкарт английн цагдаа нарт баривчлагдсан большевик Литвиновоор солигдсон юм. Гэрчийн баримтаар нотлогдоогүй мэдүүлэг ямар нэг баталгаа болж чадахгүй гэж өмгөөлөгч Якулов хэлэхэд Петерс ширээн дээр хэсэг цаас тавьж,

	— Энэ баримт бичгүүдийг хэрэгт хавсаргахыг би шүүх таслах газраас хүсье гэв. 

	Карклин, Каламатианод хандаж 

	— Андрэ Маршан гэдэг нэрийг та урьд өмнө сонсож байсан уу? гэж асуухад

	— Сонсож байсан. 

	— Та гэрчийн этгээд - энэ хүний ярьж байгаад итгэж байна уу. 

	— Итгэж байна. Ямар ч маргаан алга. 

	Карклин хавтаст хэргийг эргүүлэн үзэж байснаа нэгэн хуудсыг хуруугаараа дарж,

	— Гэрчийн этгээд Петерс шүүх таслах газарт Андрэ Маршанын мэдүүлгээс бичгээр өгсөн юм. Энэ мэдүүлгийг та нарт уншиж өгье. Энэ бол Бүгд Найрамдах Франц Улсын ерөнхийлөгч Пуанкарын Орос дахь бие төлөөлөгч Маршанын захидал юм. 

	«Нэр бүхий холбоотон улсын төлөөлөгчдөөс Орос оронд зохион явуулж байгаа маш нууц бөгөөд аюултай ажлыг гэв гэнэт илчилсэн албан ёсны нэг хурал дээр би саяхан байлцлаа. Би наймдугаар сарын 24-нд Америкийн ерөнхий консулын газарт болсон хаалттай зөвлөгөөний тухай ярих гэж байна. Зөвлөгөөнд Америкийн ерөнхий консул Пуль, манай консул Гренар оролцсон юм. Америк, Францын консулын аль алин нь ямар нэгэн эвдлэн сүйтгэх ажлын талаар өчүүхэн ч зүйл өөрсдийн нэрийн өмнөөс цухуйлгаагүй байтал тэнд хүрэлцэн ирсэн тагнуулуудын ярианаас хэргийн учрыг мэдэж авснаа онцлон тэмдэглэх гэж яараад байгаа нь ойлгомжтой байх аа. Жишээ нь: Английн тагнуул Званкаас холгүй оршдог Волховын гүүрийг дэлбэлэхээр бэлтгэж байгаа тухай би мэдэв. Энэ гүүрийг дэлбэлэх гэдэг бол Петрград хотыг бүхэлд нь өлсгөлөнд учруулахтай адил бөгөөд учир нь уг хот хүрэлцэхүйц хэмжээтэй бус ч гэсэн талх тариагаар хангагдаж байдаг дорнод зүгээс бүрэн таслагдах юм гэдэгт итгэхийн тулд газрын зураг харахад хангалттай. Францын тагнуул, Череповецкийн гүүрийг дэлбэлэхээр ажиллаж байгаа тухайгаа яриад Череповец нь сибирьтэй холбогдох гол замын зангилаа газар тул энэ нь дээрхийн адил уршигт хүргэх юм гэж нэмж хэллээ. Тагнуулуудын энэ яриа тэдний тус тусын бодол санаа огт биш гэдэгт би итгэж байсан. Эдгээр бүхэн нь Орос орныг хамгийн хүнд зовлон зүдүүрт учруулж, цуст тэмцэлд татан оруулах аймшигт уршигтай юм. Баян хөрөнгөтнүүд нь германчуудтай нэгдэхээр Украин руу дүрвэн гарах буюу, дашрамд нь хэлэхэд энд тэндгүй л ингэж байгаа юм шүү, эсвэл хилийн чанадад зугтан гарч чадах боломжтой бөгөөд Зөвлөлт засагт үнэнч үйлчилж буй хэсэг нь засгийн газрынхаа ачаар эрх мэдлээ бүрэн хасуулах аюулаас мултарч, өлбөрч үхэхгүй байх боломжийг олгодог гол зогоох төдий хувь шүү юм авдаг болохоор энэ, бүх ховор тарчиг, аюултай байдал нь хүн амын зөвхөн ядуу, дунд давхаргад л тусах болно гэдгийг тэмдэглэх хэрэгтэй. Хорлон сүйтгэх ажлын тухай энэ ярианд английн Рейли, америкийн Каламатиано нар оролцсон. Гэвч Герман дайран орж ирэх болзошгүй байдлын эсрэг тэмцэх тухай юу ч энд яригдсангүй» гэжээ. 

	Крыленко — Энэ баримт бичгийг хаанаас авснаа гэрчийн этгээд та хэлж өгнө үү. 

	Петерс — Францын төлөөлөгчийн газрын албан хаагчид нуугдан бүгж байсан Бергийн харшид нэгжлэг хийхэд энэ баримт бичиг бидэнд олдсон. 

	Крыленко — Гэрчийн этгээдээс асуух өөр зүйл надад алга. Пуле консулынд болсон энэ зөвлөгөөний тухай хэрэгтэн Каламатиано та санаж байна уу?

	Каламатиано — Иймэрхүү яриаг би огт санахгүй байна. 

	Крыленко — Та чинь дөнгөж саяхан гэрчийн этгээд Маршанд итгэж байгаагаа илэрхийлээд байсан биш бил үү? Аль эсвэл түүнтэй холбоотой байснаа буцаж байгаа юм уу?

	Каламатиано хариу өгсөнгүй. 

	Карклин — Хэрэгтэн Каламатиано та урьдчилсан байцаалтад өгсөн мэдүүлгээ баталж байна уу?

	Каламатиано — Ерөнхийд нь батална. 

	Карклин — Ерөнхийд нь үү, эсвэл бүрэн үү? 

	Каламатиано — Бүрэн. 

	Гэвч Каламатиано өөрийгөө «Нанкивель» фирмийн төлөөлөгч, худалдаачин хүн гэж шүүхэд итгүүлэхийг чармайн түүнд төдий л их тааламжтай биш байсан Маршанын мэдүүлгээс аль болохоор булзаарахыг оролдож, худалдааны харьцаатай байхыг хүссэн тэр орны үнэн бодит байдлыг мэдэхийн тулд л мэдээ цуглуулж байсан хүн болох гэв. 

	Крыленко — Зөвлөлтийн төлөөлөгчдийн чухам хэнтэй нь та хэлэлцээ хийх ёстой байсан бэ?

	Каламатиано — Ардын комиссариатын худалдааны газартай. 

	Крыленко — Ардын комиссариатын худалдааны газрын төлөөлөгчидтэй та харилцаатай болж чадсан уу?

	Каламатиано — Үгүй, Би байдлыг нь лавтай мэдэж амжаагүй юм. 

	Крыленко — Худалдаа хийх ёстой байсан тэр байгууллагаасаа мэдээ сэлт шаардаж байсан бол арай дээр байсан юм биш биз! Би худалдааны ардын комиссариатын мэдээ сэлтийг хэлж байна. 

	Каламатиано — Таны зөв. 

	Крыленко — Танд талархаж байна. (Танхимд инээлдэв) — Та яагаад гэрээ хийх эрх бүхий цорын ганц байгууллага — засгийн газрын байгууллагатай холбоо хэлхээ тогтоогоогүй юм бэ?

	Каламатиано — Би энэ боломжийг ашиглаж чадаагүйдээ одоо л харамсаж байна. Гэхдээ миний урьдчилсан тэр бүх ажил явуулга хамгийн сайн сайхан санааны үүднээс хийж байсан гэдэгт итгэх болов уу. 

	Крыленко — Тагнуул элсүүлж, тэдэнд нууц дугаараар нэр өгөх, ажилласных нь хөлсөнд мөнгө өгч гарын үсэг зуруулах зэрэг ажиллагаагаа та сайн санааны үүднээс үйлдсэн гэж хэлж байгаа юм уу?

	Каламатиано — Ажлаа хөнгөлөхийн тулд л би үүнийг үйлдсэн юм. Би орос нэр тогтоохдоо тун муу хүн шүү. 

	Крыленко — 15 номерын тагнуулын нэр хэн бэ?

	Каламатиано — Намайг тийнхүү нэрлэдэг байсан юм. 

	Крыленко — Аятайхан байх болов уу гэж бодоод өөртөө дугаар ав аа юу, аль эсвэл нэрээ тогтоож чадахгүй болчих оо юу?

	Каламатиано — Төрийн бодлогоос хөндий бөгөөд гэхдээ намын гишүүн бус мэдээ цуглуулахдаа үнэхээр чадамгай хүмүүсийг би энэ ажилдаа оролцуулж байсан. 

	Тагнуул цагаан цайлган санаатай бөгөөд гэнэн хүмүүсийг амархан итгүүлчихнэ байх гэж бодоод илт худал ярьсан боловч маргаангүй баримтаас хаашаа ч зайлж чадахгүй байлаа. 

	Крыленко, — «Тула хот дахь зэвсгийн завод нэг ээлжээр ажиллана. Гол төлөв пулемёт үйлдвэрлэн гаргадаг ба винтов бууны үйлдвэрлэл 80% буурчээ. Тулын цэргийн анги хотдоо байрладаг, одоо түүний дэргэд дивиз байгуулагдаж байна. Дивизийг хороо хороогоор байгуулж байна. Хороо бүр мянган цэрэгтэй байх ёстой. Гэхдээ дайсныг хуурах зорилгоор фронт руу буучдын батальон болон явдаг» гэж мэдээлсэн 12 номерын тагнуулын мэдээг уншлаа. 

	Каламатиано — Би энэ мэдээг нэг л санахгүй байна. 

	Крыленко — Хэрэгтэн Голицын, энэ таны мэдээ биз дээ. 

	Голицын — Тийм ээ. 

	Крыленко — Та түүнийг өөрөө бичсэн үү?

	Голицын — Тийм ээ. 

	Крыленко — Та түүнийг хэнд бичсэн юм бэ?

	Голицын — 15 номерын тагнуулд... ноён Каламатианод түүний тавьсан асуултад хариу болгон бичсэн юм. 

	Каламатиано зөвхөн Орос оронтой худалдааны харилцаа холбоог сайжруулах талын асуудлыг л өөрийнхөө хүмүүст тавьдаг байсан гэдэг санаа бодлоо батлахыг бас оролдсоор байсан нь чухамдаа үйсэн хүн өвс шүүрнэ гэдгийн адил хэрэг байлаа. 

	Крыленко — Каламатианог нэгжих үед түүний таягаас гарсан энэ баримт бичгийн талаар анхаарахыг би шүүхээс хүсэж байна. Хэрэгтэнд «худалдааны асуудал» гэгчийг нь дахин сануулахын тулд би түүнийг уншъя. 

	«Мэдээлэлдээ, онцгой чухал баримтуудыг дараах маягаар шифрлэх хэрэгтэй. Цэргийн ангийн дугаарыг сахар, бурмын пүүний тоо, бас үнээр нь цэргүүдийн санал сэтгэлийг сахрын завод дахь ажлын байдлаар, их бууны ангиудын дугаарыг бас даавуу, түүний үнээр, улаан армиас оргох явдлыг Украинд дүрвэж байгаагаар тус тус тэмдэглэнэ»

	Энэ таны баримт бичиг мөн биз дээ Каламатиано? Үүнийгээ баталж өгөхийг хүсье. 

	Каламатиано — (баримт бичгийг үзээд) Тийм ээ. Миний баримт бичиг. Гэхдээ би шүүхэд мэдүүлэг өгөхийг хүсэж байна. Би түрүүчийн нэгэн адил өөрийгөө тагнуулын ажилд холбогдох гэмт этгээд гэж хүлээн зөвшөөрч чадахгүй. Харин бусдын нэрийг зээлдэн амьдарч байсны хувьд ямар ч шийтгэл хүлээхэд бэлэн байна. 

	Крыленко — Бусдын нэрийн тухай асуудлыг дараа болъё. Одоо тагнуулын ажлын тухай л ярилцацгаая. Энэ мэдээллүүд ямар замаар Рейлид хүрчхэв?

	Каламатиано — Ажил нэгтэй англичуудтай мэдээллээ солилцож байх нь зүйтэй гэж би үзсэн юм. 

	Крыленко — Та Рейлийг өөрийнхөө ажил нэгтэй нөхөр гэж үзэж байгаа юм уу? Тэр чинь тагнуул, та бол худалдаачин хүн биз дээ? Энэ чинь яаж авцалдах болж байна вэ?

	Каламатиано — Түүний тагнан турших үйл ажиллагааны тухай би юу ч мэдээгүй байсан. 

	Крыленко — Тэгвэл Рейлид зөвхөн худалдааны холбоотой мэдээлэл явуулж байсан хэрэг үү?

	Каламатиано — Та яг үнэн ярьж байна. 

	Крыленко — 26 номерын тагнуул чинь хэн бэ? 

	Каламатиано — Солюс. 

	Крыленко — Солюсын «худалдааны» мэдээллээс хэсгийг уншъя. 

	«Новгород. Улаан армийн анги байгуулах ажил тун удаашралтай байна. Тосгоны хүн ам Зөвлөлт засгийн хувьд маш муу сэтгэгдэлтэй байна. Владимирт командын бүрэлдэхүүн, зэвсэг, хүнс тэжээлийн зүйл хүрэлцээгүйгээс бүх нийтийн цэрэгжлийн сургууль зогсов. Саратулд 1893—1894 онуудад төрсөн цэрэг 1898 онд төрсөн усан цэргүүдийг орон нутгийн цэргийн дарга нараар дайчилж байна. Москвад, их бууны нэг, хоёрдугаар дивизэд их төлөв зөвлөлт засгийн үед бэлтгэгдсэн сурагч нар хэв журмыг сахиулж байна. Нөхөх сэлбэхэд бэлтгэгдсэн таван мянган цэргүүдээс дөрвөн мянга нь зугтжээ. Зөвхөн хоол идэж хувцас өмсөх гэсэн хүн л үлдэж байна. Цэргүүдийн ярьж байгаагаар үзэхэд Лениний байдал тун итгэлгүй болжээ. Нисэх онгоцонд зориулсан тусган агуулахыг Арзамасаас Тверьд нүүлгэв» Солюс. Та үүнийг Каламатианод бичсэн үү. 

	Солюс — Тийм ээ. 

	Крыленко — Каламатиано, Та энэ мэдээллийг Рейлид хэрэгтэй гэж үзсэн үү? 

	Каламатиано — Тийм ээ. 

	Крыленко — Үүнийг худалдааны тоо баримтууд гэж та баталж байгаа биз?

	Каламатиано — Тийм ээ. 

	Крыленко — Пшеничкогийн танд авчирч өгсөн захидал бас л худалдааны агуулгатай байсан уу?

	Каламатиано — Би тийм захидал аваагүй. 

	Крыленко — Уг захидлыг бид авчхаад байгаа юм. Түүнийг танд цагаантны Штабаас ирсэн нэгэн хүн нууцаар авчирсан. Би түүнийг уншъя. 

	«Манай тэмцлийн улс төрийн ач холбогдол бол (Чехословакчуудаас цагаантны дээрэмчидтэй хамт хийсэн бослого) германы эсрэг дорно дахины фронтыг сэргээх боломжийн тухай асуудал юм. Чөлөөлөгдсөн районууд дахь эрхийг авсан орон нутгийн түр засгийн газрууд нь Брестийн найрамдлыг хүчин төгөлдөр биш гэж тунхаглалаа. Оросын өмнө зүгээс бидэнтэй нийлсэн Алексеевийн сайн дурын арми тийм зорилт тавьж байна. Тохижуулан байгуулах ажилд нь бидний оролцож байгаа Оросын төв засгийн газар олон улсын энэ үйл ажиллагааг дэмжинэ гэдэгт бид эргэлзэхгүй байна» Энэ бас л худалдааны чанартай мэдээлэл, мөн үү?!

	Каламатиано — Энэ илгээлтийн тухайд би юу ч мэдэхгүй. 

	Карклин — Пшеничко, Танд Каламатианогийн хаягийг хэн өгсөн бэ?

	Пшеничко — Каламатиано Серповскийн хаягийг надад штабаас өгсөн. 

	Карклин — Өөр хүний нэрээр нууц байранд оршин сууж байсан худалдаачны хаягийг яахлаараа бослого гаргагчдын штаб мэдчихсэн байдаг бил ээ? (Каламатианод хандан) Таны нууц хаяг, нууц нэр манай дайснуудын штабт байгааг хэрхэн тайлбарлах гэж та бодож байна?

	Каламатиано — Би үүнийг яагаад ч тайлбарлаж чадахгүй. 

	Крыленко — Пшеничкогийн авчирч өгсөн захидлын утгыг Та улс төрийн гэж үзэх үү, аль эсвэл улс төрд огт хамаарагдахгүй гэж үзэх үү?

	Каламатиано — Тийм, улс төрийн гэж үзнэ. Гэхдээ энэ баримт бичиг надад ямар ч хамаагүй гэдгийг баталж байна. 

	Крыленко — Хэрэгтэн Ишевский та энэ зурвасыг Каламатианод бичсэн үү? Та танилц даа. 

	Ишевский — Тийм ээ, үүнийг би бичсэн юм. 

	Крыленко — Эш татаж уншъя. 

	«1918 оны долоодугаар сарын 2. Ивээлт эзэн Ксенфонт Дмитревич! Манай хамтарсан үйл ажиллагааны дүнг нэгтгэн гаргах цаг болжээ гэж үзэж байна. Миний илтгэлийн агуулга Танай зүгээс эхлээд надад тавьж байсан тэр хэмжээнээс ихэд хальсныг та өөрөө сайн ойлгох биз ээ. Би албан томилолтоосоо эргэж ирсний дараа таны надад хэлсэн эхний хэдэн үгнээс «Фирм», «тээврийн нөхцөлүүд» гэдгийг чинь улс төрийн ба цэрэг дайны тагнан турших ажиллагааг нууцлан томьёолсон нэрээс өөр юу ч биш гэж бодлоо. Энэ талаар би томилолтынхоо үеэр ажиглалт хийлээ». 

	Крыленко — Таны өмнө биечлэн тавьж байсан зорилт ёсоор үзвэл та Каламатианогийн үйл ажиллагааг тагнуулын шинж чанартай гэж үзэх үү?

	Ишевский— Каламатианог жинхэнэ тагнуул гэж би баттай мэдээд түүнтэй бүх холбоогоо тасалсан учир би өөрийгөө юунд ч буруутан гэж хүлээж зөвшөөрөхгүй. 

	Крыленко — Тэгвэл, Каламатиано Танд тагнуулын ажил өгсөн хэрэг болох нь ээ?

	Ишевский — Би түүнийг өөрөө бүрэн хариуцна гэж бичсэн. Энэ бол маргашгүй үнэн зүйл гэж би одоо ч гэсэн үзэж байна. 

	Каламатианогийн царай нь цонхийн цайж, нүд нь хонхойсон байв. Түүний духанд нь хүйтэн хөлс чийхарч гар нь чичирч байгааг аль болохоор нуухыг хичээж байлаа. Каламатиано бол Зөвлөлт засгийг түлхэн унагаах гэсэн зорилго бүхий гадаадын тагнуул мөн гэдгийг эдгээр бодит баримт өчүүхэн ч өршөөлгүйгээр илчлэн өгөв. 

	Шүүхэд Александр Фридийг байцаах ажил эхлэхэд тэрээр, «би Каламатианогийн хамгийн ойр дотно ажилтан байсны хувьд гагцхүү тагнуулын ажлаас бусад ямар ч бурууг хүлээхэд бэлхэн байна» гэж мэдэгдэв. 

	Крыленко — Хавтаст хэрэгт байгаа нэгэн баримт бичгийг эш татан уншиж өгье. 

	«Тамбовт Улаан Армийн анги байгуулах ажил маш удаашралтай явагдаж байна. Фронт руу илгээн явуулах гэж байгаа улаан армийн долоон зуун цэргээс дөрвөн зуу нь зугтжээ. Липецкид зөвхөн өөрийн хошууны Зөвлөлүүдийн эрх ашгийг л хамгаална гээд цэрэгт явахаас бүр татгалзаж байна. Энд сум, буу зэвсэг огт байхгүй байна»

	Энэ бол танай тагнуул Солюсийн мэдээллийн хэсэг бөгөөд Та түүнийг устгаарай гэж ээждээ даалгаж байсан байна. Тийм биз? 192-р хавтаст хэргийн гуравдугаар ботийн хуудастай танилцана уу. 

	Фриде — (хуудсыг үзээд) Тийм ээ. Энэ өнөөх бичиг байна. 

	Крыленко — Энэ бас худалдааны мэдээлэл үү?

	Маргашгүй баримтаас зайлсхийх гэж оролдох нь ямар ч утгагүйг ойлгож Фриде яллагчийн асуултад хариу өгсөнгүй. 

	Крыленко — Каламатианод нууц байр олж өгөх үүргийг тагнуул Хвалынскийд та өгсөн үү?

	Фриде — Би өгсөн. 

	Крыленко — Каламатианод Серповскийн нэртэй паспорт олж өгөх даалгаврыг тагнуул Хвалынскийд та өгсөн үү?

	Фриде — Тийм. 

	Худалдааны төлөөлөгч хүн харийн нутагт хуурамч паспорттайгаар нууц байранд оршин сууж байгааг болох зүйл гэж үзэж байна уу? хэмээн таслан шүүх хуралдааны дарга Фридээс асуув. 

	Энэ асуудлыг яаж үзэхээс бүх зүйл хамаарагдана гэж бодож байна гэсэн тодорхой бус хэдэн үгээр Фриде асуултад шууд хариулахаас зайлсхийхийг оролдов. 

	Карклин — Энэ чинь хууль зүйд нийцэх юм уу, үгүй юу? Бусдын нэртэй баримт бичгүүд хэрэглэн харь оронд оршин сууж байгааг хэвийн гэх үү, үгүй юу?

	Фриде — Үгүй, зүй бус хэрэг. 

	Крыленко — Хэрэгтэн Загряжский, Та Каламатианог өөр хүний нэр бүхий паспорттой болсныг мэдэж байсан уу?

	Загряжский — Мэдэж байсан. Тэрээр Фриде бид хоёрт одоогоос эхэлж Серповский гэдэг нэрээр оршин суух болно гэж ярихад нь би хэрэг нэг л бишдэх бололтой гэдгийг ойлгоод Каламатианогоос бүх холбоогоо таслахаар шийдсэн юм. Би энэ тухайгаа хожим Фридед мэдэгдье гэж бодоод тэднийд хэд хэдэн удаа очсон боловч түүнтэй уулзаж чадаагүй, тэгж байтал ч Онцгой комиссоос намайг баривчилсан юм. 

	Крыленко — Каламатиано нууц байдалд шилжин орсон явдал Танд сэжиг төрүүлсэн хэрэг болж байна уу? 

	Загряжский — Тэгэлгүй яах вэ, энэ бол ямар ч худалдааны үйл ажиллагаа биш. Шал өөр юм гэдгийг би ойлгосон юм. 

	Крыленко — Чухам юу гэж?

	Загряжский — Улс төр... Тагнах ажил... 

	Крыленко — Фриде, танай дүү хүүхэн чинь Рейлид мэдээлэл аваачиж өгч байсныг та мэдэж байсан уу?

	Фриде — Мэдээгүй. 

	Крыленко — Каламатиано та Рейлийн тагнуулуудын мэдээллийг дамжуулж байх болно гэдгийг Фридэд урьдчилан мэдэгдэж байсан уу?

	Каламатиано — Рейлид, Их британийн төлөөлөгчийн нь хувьд Фриде зөвхөн худалдааны шинж чанартай тоо баримтыг дамжуулан өгнө байх гэж бодоод урьдчилан мэдэгдэж байсан. 

	Өмгөөлөгч Муравьев Каламатианог хамгаалахын тулд түүний худалдааны үйл ажиллагааных нь тухай тодорхой баримтууд гаргуулах гэж хэд хэдэн асуулт тавилаа. Гэвч тэрээр өөрийгөө хөдөө аж ахуйн машины фирмийн төлөөлөгч гэхээс өөр юу ч хариулж чадсангүй. 

	Крыленко — Тийм юм бол Улаан Армийн цэргүүдийн байрлалын тухай мэдээлэл танай фирмд яагаад хэрэгтэй болсныг тайлбарлана уу?

	Каламатиано дуугарсангүй. Өөрийгөө цагаатгахаар хэлчихмээр зүйл түүнд үнэхээр олдсонгүй бололтой. 

	Каламатианогийн үйл ажиллагаа бол худалдааны биш харин хорлон сүйтгэх тагнуулын үйл ажиллагаа байсан юм гэдэг нь зөвхөн түүнийг байцаахад илрэгдээд зогссонгүй. Энэ үйл ажиллагааг түүний элсүүлсэн тагнуулууд ч нэгэн дуугаар нотолсон юм. 

	Крыленко Ишевскийд хандан:

	— Каламатиано, Фриде нар Танаас худалдааны биш, харин цэрэг дайн, тагнуулын мэдээлэл шаардаж байсныг ойлгосон уу, үгүй юу?

	Ишевский — Ойлгосон. Тэгээд л тэдэнтэй бүх харилцаагаа тасалсан юм.

	Крыленко — Та ч гэсэн тэдэнд тагнуулын ажил хийж өгсөн байна шүү дээ?

	Ишевский — Би түүнийг худалдааны ажил гэж бодсон юм. Харин уг ажил тагнуулын шинжтэй юм байна гэдгийг хожим ойлгоод тэдэнтэй бүх холбоогоо тасалсан юм. 

	Крыленко — Та тэдэнд, бага зэрэг, ганц удаа л тагнуулын ажил хийж өгсөн учир өөрийгөө буруугүй гэж үзэж байгаа хэрэг үү?

	Ишевский — Тийм ээ. 

	Карклин — Тагнуулын ажлыг ганц удаа хийвэл хуульд харш биш, олон удаа хийвэл хуульд харш байдаг гэж үзэх болж байна уу?

	Ишевский — Нэг талаараа таны ярьж байгаа тун зөв. (Танхимд инээлдэв). 

	Каламатиано, Фриде нарын хувьсгалын эсэргүү байгууллага бол тагнах байгууллага байсан юм гэдгийг Улаан Армийн Жанжин штабын цэргийн сургуулийн газрын эрдэм шинжилгээ, хичээлийн хэрэгсэл номын сангийн хэлтсийн даргаар ажиллаж байсан хэрэгтэн Голицын хүлээн зөвшөөрсөн юм. Гэвч тэрээр сонины материалаас түүвэрлэн авч зохиох хэлбэрээр боловсруулсан бодит биш, бүр зохиомол мэдээллийг тэдэнд өгч байсан гэдгээр өөрийгөө цагаатгаж байжээ. 

	Крыленко — Энэ таны мэдээлэл үү?

	Голицын — (хавтаст хэргийн хуудсыг уншиж үзээд) — Тийм ээ. 

	Крыленко — Эш татаж уншъя. 

	«Курск дахь амьдрал фронтын дэргэдэх хотын байдалтай байна. Цэргүүдийг цөөн цөөн анги хэсэг болгон авчирч байна. Энэ нь хүчин чадал хүрэлцэхгүй байгаагийн илэрхий үзүүлэлт юм. Цэргийн цөөн цөөн анги хэсгүүд байлдааны хүчин чадлаа харуулах гэсэн янзтай задгай галт тэргээр нааш цааш явцгааж байна»

	Үүнийг та ямар сониноос авсан бэ? Цэрэг дайны чухал газар болох Тулын зэвсгийн заводын ажлын тухай мэдээллийг та юу гэх вэ?

	Каламатиано, Фриде нарын өгч байсан даалгавраас зайлсхийх гээд бүтсэнгүй болохоор Голицын дуугарсангүй. 

	Крыленко хэрэгтэн Ивановт хандаж: — Цэргийн цувааны тухай Каламатианод өгсөн Таны мэдээ энэ мөн үү? гэж асуув. 

	Иванов — (Түүнд өгсөн хуудсыг уншиж үзэв) — Мөн. 

	Өмгөөлөгч Плевако, Ивановын тэмдэглэлийг өөртөө танилцуулахыг хүслээ. 

	Шүүх өмгөөлөгчийн эл хүсэлтийг хүлээн авав. 

	Крыленко — Та Каламатианогоос мөнгө авсан уу? 

	Иванов — Сард таван зуун рубль авдаг байсан. 

	Крыленко — Түүний даалгавраар Минск, Вытебск руу явж байсан байх аа?

	Иванов — Тийм ээ, худалдааны чанартай мэдээлэл цуглуулж байна гэж бодсон юм. 

	Крыленко — Цэргийн цувааны тухай асуудал худалдааны мэдээлэл үү?

	Иванов дуугарсангүй. 

	Фридед дамжуулж өгч байсан мэдээллийнхээ агуулгыг өөрөө хэрхэн дүгнэж байгаагаа ярьж өгөхийг Плевако Ивановоос хүсэв. 

	Иванов — Би мөнгөөр их гачигдаж байсан. Мэдээ цуглуулах нь миний нэмэлт цалин байсан юм. Би түүнийг тагнуулын мэдээ гэж бодоогүй. 

	Хэрэгт татагдсан бусад этгээдүүдийг байцаасан нь тэд хуйвалдаанд ямар хэр хэмжээгээр оролцсоныг тогтоож өгөв. 

	Каламатианод Серповскийн нэрээр паспорт олж өгсөн ба түүнчлэн Чехословакийн корпусын ангиуд Симбирскт байхад худалдааны фирмийн ажлаар тэнд хэд хэдэн удаа очиж байсан тухайгаа хэрэгтэн Хвалынский хүлээн зөвшөөрөв. 

	Хэрэгтэн Жанна Морренс өөрийндөө Вертамоныг орогнуулж байсан боловч түүний хуульд харш үйл ажиллагааны тухай огт мэдээгүй байсан гэдэг мэдүүлэг өгсөн байна. Пшеничкод шаардлагатай бичиг баримтыг өгч байсан чехчүүд хувьсгалын эсэргүү этгээдэд биш, харин хэрэгцээтэй бичгээ алдчихсан чехэд тусалж байсан гэж нотолж байв. Хэрэгтэн Потёмкин, Солюс нар Каламатиано, Фриде нараар толгойлуулсан хувьсгалын эсэргүү байгууллагын ажилд оролцож байснаа хүлээсэн боловч гадаад гүрний төлөөлөгчдөд өгсөн өөрсдийн мэдээлэлдээ цэрэг дайны чанартай мэдээ сэлтийг дамжуулж байсан гэдгээ үгүйсгэж зөвхөн худалдааны төлөөлөгчийн үүрэг гүйцэтгэсэн хэмээн мэлзсээр байлаа. Энэ талаар Солюс эргэлзэж байсан боловч Фриде элдэв тайлбар хэлж сэжиг хар авхуулаагүй аж. 

	 

	* * *

	 

	Шүүхийн мөрдөн байцаах үйл ажиллагааны хамгийн гол чухал зүйлийг бид энд тусган харуулахыг оролдлоо. Мөрдөн байцаах шүүхийн төлөөлөгч Крыленко өөрийн хэлсэн үгэндээ дээрхийг ерөнхийд нь нэгтгэж хууль зүйн дүн шинжилгээ хийсэн юм. Энэ хэлсэн үгийн товчлолыг дор сийрүүлбэл:

	 

	«... бүх хэрэгтэн өөрсдийн үзэл санаагаараа манай хувьсгалд харш хүмүүс. Гэвч бид эдгээр хүмүүсийг хувьсгалын эсрэг үзэл санаатай байна гэж яллан шийтгэж байгаа юм биш. Бид тэдгээрийг манай орны эсрэг чиглэгдсэн үйл ажиллагаа явуулж байсны нь хувьд ийнхүү яллан шийтгэж байна. Ялангуяа «төрд үл хамаарагдах» худалдаачин гэгч Каламатианогийн гүйцэтгэсэн үүргийн талаар онцлон тэмдэглэхийг хүсэж байна. Манай цэргийн зохион байгуулалт, зэр зэвсгийн завод, тээвэр холбоо, хөдөлмөрчин олон түмний байдлын талаар тагнуулын мэдээ цуглуулах түүний үйл ажиллагааг олон улсын хөрөнгөтний үйл явууллага тухайлбал Мурманск, Архангельскд буулгасан английн тагнуул, Владивостокт буулгасан японы тагнуул, Поволж, Урал, Сибирьд гарсан чехчүүдийн үймээн, Оросын өмнөд хэсэгт болсон цагаантны армийн бослого, Зөвлөлт засгийн газрынхныг баривчлах тухай Локкарт, Рейлийн зөвлөмж заалттай уялдуулан үзэх хэрэгтэй юм. Каламатиано, тагнуул Хвалынский нарын цагаан чехчүүд дээр очсон зорилго, «фронтын ойролцоох» Курск хотыг тагнан сонирхсон явдал, тагнуул Солюсыг англичуудад ойртуулахаар хойд зүг рүү илгээсэн зэрэг нь чухамхүү үүнээс л уялдан гарсан юм. Локкарт английн консулын газартай холбоо бариулах гол хүнээ болгон сонгож авсан Рейлид Каламатианы дамжуулсан тагнуулуудын мэдээ сэлт нь Каламатианы үйл ажиллагаа тагнан турших аюултай шинж чанартай байсан гэдгийг тод илчилж байна. 

	Хэрэгтэн буруугаа хүлээж байгаа хэдий боловч шүүх тодорхой гэрч баримтад тулгуурлаж чадаагүй байх үед ялын бурууг нотлогдсон гэж үзэж болохгүй. Харин хэрэгтэн этгээд буруугаа хүлээхгүй байгаа боловч баримт баталгаа бүрэлдэн гүйцсэн байх тэр үед ялын бурууг нотлогдсон гэж үзэж болох юм. Баримт гэдэг бол бурууг илчилж чадах цорын ганц хэмжүүр мөн. Андрэ Маршанаас ерөнхийлөгч Пуанкаред явуулсан захидал, Каламатиано Фриде нарын тагнуулуудын мэдээлэл зэрэг баримт бичгийг уншиж, тагнуул франц Вертамоны гэрээс олдсон тэсрэх бөмбөгний бялт, жанжин Штабын нууц газрын зургийг хараад, эдгээр бүхнийг, өөрсдийнхөө нэр овгоо дугаараар нууцалж, холбоотон тагнуулаа бусдын нэртэй паспорттойгоор нууц байранд орогнуулан бүгшүүлж, түүнд манай цэргийн дивизийн тоо, ачаа тээврийн хөдөлгөөний тухай мэдээ баримт дамжуулан өгснөө үгүйсгэн мэлзэж өөрсдийгөө зөвхөн «худалдааны» ажилтай байсан хэмээн улайран зүтгэж байгаа энэ гэмт этгээдүүдийн худал яриатай харьцуулан үзэцгээе. Ийнхүү бодит баримт, үг яриа хоёрыг зэрэгцүүлэн үзэхэд гэм буруу нь илт байна, гэм буруу нь нотлогдож байна гэдэг дүгнэлтэд хүрэх юм. 

	Би баримт бичиг бүхэнд тодорхой дүн шинжилгээ өгсөнгүй, учир нь бид өнгөрсөн өдрүүдэд энэ тухай хангалттай ярилцсан билээ. Би Локкарт, Гренар, Вертамон, Рейли нарт хамгийн хатуу шийтгэл - буудан алах ял ноогдуулахыг шаардаж байна. Каламатианогийн тухайд гэвэл тагнуулын удирдагч байсны нь хувьд дээд хэмжээгээр хатуу шийтгэх хэрэгтэй гэж үзэж байна. Каламатианы ойрын туслагч Александр Фриде, Загряжский хоёрт мөн адил хатуу шийтгэл оногдуулахыг шаардаж байна. Мөн хэмжээний шийтгэл, алах ялыг Каламатианогийн туршуул тагнуул, холбоотон болох этгээд Солюс, Голицын, Мария Фриде, Оттен Хвалынский, Политковский, Ишевский, Иванов, Потемкин нарт оногдуулахыг шаардаж байна. Пшеничког хугацаагүйгээр хорих, Старжевскаягийн эрхийг таван жилээр хасахыг шаардаж байна. Нууц хуйвалдаанд шууд хамрагдах тодорхой баримт тогтоогдоогүй учраас Жанна Морренс, Кемберг Хиггс, Иелинек Шмейц Лингарт Трестер нарыг яллан шийтгэхээс татгалзаж байна». 

	 

	Ялт гэмт хэрэг маш илэрхий бөгөөд маргашгүй баримттай байсан учир өмгөөлөгчдөд өмгөөлөх бүхий л бололцоо олгосон боловч өршөөл гуйгчдынхаа бурууг зөөлрүүлэх ямар нэг дорвитой шалтгаан гаргаж чадсангүй. Өмгөөлөгч Тагер, Муравьев нар Каламатианы цуглуулсан жинхэнэ цэрэг дайны шинж чанартай мэдээ сэлтийг залуу Зөвлөлт Бүгд найрамдах улсын дотоод амьдралыг дэлхий нийтэд танилцуулах гэсэн сонирхол хэмээн огт үнэмшмээргүйгээр тайлбарлаж байв. Хэрэгтэн Ивановын өмгөөлөгч Плевако Зөвлөлт засгийн газрыг түлхэн унагаж хөрөнгөтөн-капиталист байгууллыг сэргээн босгох зорилгоор байгуулагдсан хувьсгалын эсэргүү тагнан турших байгууллага Зөвлөлт бүгд найрамдах улсын нутаг дэвсгэр дээр ажиллаж байгаа бодит үнэн баримтыг хүлээн зөвшөөрөхгүй байж чадсангүй. Гэвч тэрээр уг төлөвлөгөө хэрэгжин биелэгдээгүй ба Иванов өөрийнхөө үйл ажиллагааг тагнуулын шинж чанартай байсан гэдэгт дүгнэлт хийснийг харгалзан өмгөөлүүлж байгаа этгээддээ ялыг зохих хэмжээнээс хөнгөнөөр оногдуулж өгөхийг хүслээ. 

	Александр, Мария Фриде нарыг өмгөөлж байсан өмгөөлөгч Полетика нь, Александр Фриде бол, Каламатианод хүчин зүтгэж түүний тавьсан зорилгыг хэрэгжүүлэхэд ямар нэг хэмжээгээр тусалж байсан гэдгийг хүлээн зөвшөөрөхгүй байж бас чадаагүй юм. Гэхдээ Локкартын хуйвалдаанд хамаарагдсан этгээдүүдийг Фриде огт танихгүй байсан бөгөөд Мария Фриде бол гагцхүү даалгасан зүйлийг сохроор гүйцэтгэгч байсныг харгалзан үзэхийг тэрээр хүсэв. 

	Генерал агсан Загряжскийг өмгөөлж байсан хашир туршлагатай өмгөөлөгч Кобяков, Загряжскийн гэмт хэрэг маш илт байсныг тун сайн ойлгосон учир түүнд хүнлэг ёсны үүднээс л хандахыг зөвхөн хүслээ. 

	Өмгөөлөгч Михайловский бүрэн гүйцэд баримтгүй боловч Оттен, Политковский нарын гэмт хэрэг бусдынхтай адил тийм яг таг, нарийн нотлогдсонгүй гэж үзэж байгаагаа хэлэв. Байдлаар нь биш, харин баримт нотолгоог үндэслэн шүүх хэрэгтэй гэсэн яллагч Крыленкогийн хамгийн зөв шаардлагыг тэрээр онцлон тэмдэглээд өөрийн өмгөөлөгчид цагаатгах тогтоол гаргана гэдэгт итгэж байгаагаа илэрхийлэв. 

	Бүх хэрэгтэн өөрсдийнхөө сүүлчийн үгэндээ үйлдсэн гэмт хэргийнхээ хэм хэмжээг ойлгож, уучлалт гуйсан юм. 

	Шүүхийн гишүүд холбогдох этгээдүүдийн мөрдөн байцаалт нотолгоонуудын дүнг нягтлан шалгаж, хэрэгтэн нэг бүрийн асуудлыг ялгаж үзлээ. 

	Хуулийн өмнө хэргээ таслуулсан этгээдүүд ЗСБНХОУ-ын ажилчин-тариачны засгийн газрын эсрэг тагнан турших ажиллагаа, хувьсгалын эсэргүү хуйвалдаан зохион байгуулсан хэргээр эрүүгийн хариуцлагад татагдсан болохыг шүүхийн тогтоолд тэмдэглэжээ. 

	Оросын хөрөнгөтөн, хувьсгалын эсэргүү хүчний төлөөлөгчдийн дэмжлэгтэйгээр улс төрийн болон цэрэг дайны шинж чанартай мэдээ сэлт цуглуулах, тагнуулын газар байгуулах, Улаан Армийн анги хэсгийг худалдан авах буюу бутарган сарниулах, төмөр замын гүүр дэлбэлэх, хүнсний агуулах шатаах, эцэст нь ажилчин, тариачны засгийн газрыг түлхэн унагах, олон түмний удирдагчдыг нууцаар алах замаар зөвхөн оросын төдийгүй дэлхийн социалист хувьсгалд үхлийн цохилт өгөхийг хүссэн англи-франц-америкийн эвслийн империалист засгийн газрын дипломат тагнуулуудын гэмт хэргийг мөрдөн байцаалтаар нотлов гэж шүүх үзэв. Олон улсын эрхийн шаардлагыг ичгүүр сонжуургүйгээр зөрчиж, дотоодын хуульд үл захирагдах эрхийг гэмт хэрэгт бүдүүлгээр ашиглан хувьсгалын эсэргүү эргэлт хийх гэсэн оролдлогын эрүүгийн бүхий л хүнд хариуцлага нь юуны өмнө капиталист засгийн газруудад оногдох бөгөөд тэдгээрийн хорон санааг биечлэн гүйцэтгэгчид нь дээр дурдсан этгээдүүд байв. 

	Империалист ялт засгийн газруудын ажиллагааг буруушаан зэмлэж уур хилэн нь бадарсан хөдөлмөрчин олон түмний хууль ёсны шийтгэлд хатуу итгэж байгаа Бүх оросын Төв Гүйцэтгэх хорооны дэргэдэх хувьсгалт шүүх хэрэгтэн тус бүрийн ялын хэргийн байдалд зохицуулан:

	Хэрэгтэн Е. Е. Оттен, Ж. Морренс, В. Кемберга, Хиггс, П. Д. Политковский, М. В. Трестер, А. А. Лингарт, Я. А. Шмейц, С. Ф. Иелинек нарыг шүүхээр цагаатгагдсан гэж үзэх; О. Д. Старжевскаягийн эрхийг гурван сараар хасан тэнсэнд байлгах ба Зөвлөлт бүгд найрамдах улсын төрийн байгууллагад алба хаах эрхгүй болгох; П. М. Солюс, А. К. Хвалынский, А. В. Потемкин, А. А. Загряжский, Е. М. Голицын, А. А. Иванов, Д. А. Ишёвский, М. В. Фриде нарыг таван жилийн хугацаатайгаар шоронд хорьж албан журмын хөдөлмөр хийлгэх: И. И. Пшеничког цагаан чехчүүдээс Зөвлөлт оросын эсрэг хийж байгаа зэвсэгт тэмцлийг зогсох хүртэл шоронд хорих; Р. Р. Локкарт, Гренар, С. Г. Рейли, Г. Вертимон нарыг ЗСБНХОУ-ын хуулийг зөрчигчид бөгөөд хөдөлмөрчдийн дайсан хэмээн үзэж оросын нутаг дэвсгэрт олдсон газар нь буудан алах; К. Д. Каламатиано, А. В. Фриде нарыг буудан алахаар тогтоожээ. 

	Хэрэгтнүүдээс Бүх Оросын Гүйцэтгэх Төв Хороонд өргөдөл өгснийг харгалзан ялын тогтоол шууд гүйцэтгэх явдлыг хойшлуулав. 

	Нэг жилийн дараа Каламатианог Оросын нутгаас зайлуулжээ. 

	Энэ тогтоолын тухай хууль зүйн ардын комиссар Д. И. Курский: 

	 

	«Зөвлөлт засаг айлган сүрдүүлэх зорилгоор хамгийн хүнд ял оноохгүй байж болохуйцаар сайтар бэхэжжээ. Энэ талаар шүүх хөндлөнгийн элдэв бодол санааг зайлуулан хаяж Локкартын хэрэг явдалд жинхэнэ ажил хэргийн үүднээс хандаж чадлаа. Шүүх таслах газар урьдчилсан мөрдөн байцаалтын баримтаар сэтгэлээ хангах төдийхнөөр ажлаа зогсоосонгүй, харин хэрэгтэн нэг бүрийн хуйвалдаанд оролцсон байдлыг мөрдөн илрүүлж, эд мөрийн бүх баримтыг нарийвчлан шалгасан юм. Ийм ч учраас шийтгэл иш үндэсгүй буюу бүгдийн хувьд нэг адил болчхоогүй юм. Шүүх таслах газар хэрэгтнүүдийг зэргийн хувьд нарийн ялгаварлаж, жинхэнэ гэмт хэрэгтэн, хуйвалдаанд оролцогчдыг зүй ёсоор шийтгэсэн юм» 

	 

	гэж бичиж байсныг тэмдэглэх нь зүйтэй юм. 

	«Локкартын хэрэг явдал»-ын таван боть материалын шарласан хуудаснуудыг сөхөж суухдаа би хувьсгалын аугаа их цаг үе, түүний эрхэм хууль-шударга ёс журамд хүрэх шиг болж билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	X. х. 12,25

	X. н. х. 20,58 

	Т. х. 20,09 

	 

	Хэвлэсэн тоо 8300

	 

	Хэв. газ. № 47/77

	Зах. № 256

	 

	Үнэ 6 тө 70 мө

	 

	Улсын Хэвлэлийн Газар, 

	Улаанбаатар, Элдэв-Очирын гудамж, 7. 

	 

	Сүхбаатарын нэрэмжит Хэвлэлийн комбинат

	Улаанбаатар, Сүхбаатарын талбай, 2. 

